
Eqqumiitsuliornermik ingerlatsineq pillugu Inatsisartut inatsisaanut allannguutissatut 

siunnersuut (Ataqqinaammik tunissutisisitsisarneq akissarsisitsinikkullu 

tapiissuteqarnissamut tunngavik)                                                                 

(Ilinniartitaanermut, Kultureqarnermut, Timersornermut Ilageeqarnermullu Naalakkersuisoq) 

 

Akissuteqaat 

(Ilinniartitaanermut, Kultureqarnermut, Timersornermut Ilageeqarnermullu Naalakkersuisoq) 

 

 

Pingajussaaneerneqarnera  

 

Soorlu naasoq seqinermit qaammarfigineqanngitsoq, sialummillu imerterneqanngitsoq, 

asiulluni toquliussasoq, soorluttaaq inuit tarnimikkut anersaakkullu qinngorfigineqarlutillu 

imerterneqanngitsut asiullutillu toquliussapput, piuneerutissapput.  

 

Taalliortuvut, erinniortuvut, nipilersortartuvut, filmiliortartuvut, qiperuisartuvut, 

titartaasartuvut, isiginnaartitsisartuvullu qaammarsaasuussapput, qiimmassaasoralugit, 

nukkassaasoralugit imerterisoralugillu. Qujanarsilit eqqumiitsuliortortavut. Inuiaallumi 

kikkuugaluartulluunniit eqqumiitsuliortortaminnit qinngorfigineqarlutillu immersorneqartut 

tassaapput inuiaat anersaakkut tarnimikkullu timikkullu peqqissut nukittuut imaaliallaannarlu 

uppitinneqarsinnaanngitsut.  

 

Takorluulaariarsiummi ullaamiit unnukkut innarnissatta tungaanut nipilersortoqanngitsoq, 

assiliaqanngitsoq, suna tamarmi qaqortuinnaq qernertuinnarlu. Ilaa inuuneq qanoq eqqumiik 

nuanniik, pikkunaak. Aali immaqa amerlanerpaasugut ulluinnarni taamaattussaannartut 

pingaaruteqanngitsutullusooq isigilersimasagut. 

 

Seqernup qungujulluni nuisarneratulli pingaartigaaq quisaarisartut illarsaaralutik 

quisaarisarneri. Illarneq, nuannaarneq, qungujulaarnerlu timitsinnut anersaatsinnullu 

peqqinnartuullunilu katsorsaataasinnaavoq. Isiginnaartitsisartutta eqqumiitsuliortortattalu 

ilaatigut inuiattut kikkuunerput, kikkunnillu kingoqqisuunerput pillugu 

eqqaaseqqittuartarpaatigut. Isumaliulersillutalu eqqarsalerseqqittarmatigut qujanarujussuaq. 

Soorluttaaq ilaqutariittut, ikinngutigiittut, suleqatigiittulluunniit nalliuttorsiulaartilluta 

ataatsimuulaartillutaluunniit taallanik torrallatanik, erinnanillu nuanneqisunik 

erinarsuataaleraangatta.    

 

Eqqumiitsuliortortatsinnut tamanut qujanarujussuaq, inuunerput isumaqalersinnerullugulu 

imaqarnerulersikkassiuk, inuttut inuiattullu nukittunerulersittaratsigut. 

 

Eqqumiitsuliortortagut sinnerlugit, eqqumiitsuliortortatta qullaanneqarnerunissaannik, 

eqqumiitsuliortortattalu inuiaqatigiinnut annertuumik tunniussaqarsimanerat pillugu, 

pingaartitsinermik ataqqinnermillu takutitsivigineqarnerulernissaannik, 

utertitsivigineqarnerulernissaannillu aqqutissiusseqataanissinnut uummammit pisumit 

qujanarujussuaq. 

 

Minnerunngitsumik Kultureqarnermut, Ilinniartitaanermut, Ilisimatusarnermut, 

Ilageeqarnermullu Ataatsimiititaliamut; paaseqatigiiffiulluartumik 

suleqatigiilluarsimanitsinnullu pitsaasumut qujanarujussuaq.  
 


